
SEREMBAN, 27 FEBRUARI 2026 – SWM Environment Sdn Bhd (SWM Environment) terus 

mengorak langkah dalam memperkasakan inisiatif strategik kelestarian dan gaya hidup 

rendah karbon melalui pembudayaan amalan kitar semula dengan pelancaran fasiliti baharu 

Drive-Thru KITARecycle yang ke-100 di Negeri Sembilan. Fasiliti ini terletak di Taman 

Seremban Jaya dan dibangunkan dengan konsep Drop-Off Collection Point (DOCP). Inisiatif 

strategik ini memperkukuhkan komitmen SWM Environment dalam memperluaskan jaringan 

infrastruktur kemudahan kitar semula yang sistematik kepada komuniti di seluruh Negeri 

Sembilan.  

 

Pembukaan DOCP KITArecycle ini bukan sekadar penambahan kepada fasiliti sedia ada, 

malah merupakan manifestasi kesungguhan SWM Environment dalam memperhebatkan lagi 

pelaksanaan Program KITARecycle sebagai pemangkin kepada perubahan tingkah laku 

masyarakat ke arah amalan pengasingan sisa di punca secara konsisten dan meningkatkan 

aktiviti kitar semula. 

 

Penambahan fasiliti DOCP ini diyakini mampu melonjakkan kadar kutipan barangan kitar 

semula di kawasan sekitar Taman Seremban Jaya, di samping memberi manfaat sosio-

ekonomi secara langsung kepada penduduk melalui sistem Mata Ganjaran Kitar Semula 

(Recycling Point=RP). Menerusi aplikasi KITARecycle, mata ganjaran yang terkumpul boleh 

ditebus kepada tunai dan dikreditkan terus ke dalam akaun bank individu melalui perbankan 

dalam talian.  

 

“Pembukaan DOCP KITARecycle di Taman Seremban Jaya membuktikan komitmen 

berterusan SWM Environment untuk membawa kemudahan kitar semula lebih dekat kepada 

masyarakat. Kami percaya akses yang mudah, sistem ganjaran yang efisien serta pendidikan 

berterusan akan menjadi pemangkin kepada pembudayaan amalan kitar semula sebagai 

norma kehidupan,” kata Pengurus Besar Korporat SWM Environment, Mohd Norlisam bin 

Mohd Nordin. 

 

Beliau turut memaklumkan bahawa pencapaian baik dengan peningkatan kutipan barangan 

kitar semula sebanyak 19 peratus pada tahun 2025 berbanding tahun 2024 mencerminkan 

perubahan positif dalam kesedaran dan penglibatan masyarakat. Sepanjang tahun 2025, 

Program KITARecycle di Negeri Sembilan merekodkan kutipan sebanyak 863 tan, berbanding 

724.24 tan pada tahun 2024 dan ini merupakan suatu peningkatan signifikan yang 

mencerminkan momentum kukuh yang dapat menyumbang kepada ekonomi kitaran melalui 

aspek pengasingan sisa dan kitar semula.  

 

  

 



 
Daripada jumlah keseluruhan kutipan barangan kitar semula pada tahun 2025, kategori 

barangan kitar semula yang merekodkan jumlah tertinggi ialah kertas sebanyak 562 tan, diikuti 

plastik (200 tan), logam (46.7 tan) dan e-waste (23.7 tan). Statistik ini mencerminkan 

peningkatan kesedaran serta komitmen masyarakat Negeri Sembilan dalam mengamalkan 

pengasingan sisa di punca secara konsisten dan bertanggungjawab.  

 

Sehingga kini, SWM Environment telah membangunkan dan mengoperasikan rangkaian 

fasiliti KITARecycle yang komprehensif di seluruh Negeri Sembilan merangkumi 7 Pusat 

Pandu Lalu KITARecycle (PPLK), 28 Drop-Off Collection Point (DOCP), 62 Sangkar 

KITARecycle dan 3 DTRC Sejati Madani, menjadikan keseluruhannya 100 fasiliti drive-thru 

kitar semula yang boleh diakses oleh penduduk di seluruh negeri ini. Rangkaian menyeluruh 

ini memperkukuhkan infrastruktur sokongan ke arah pembudayaan amalan kitar semula 

secara sistematik dan mampan. 

 

Dalam memperhebatkan lagi pendekatan inisiatif kelestarian berasaskan komuniti, SWM 

Environment turut menjalin bekerjasama strategik bersama empat (4) buah masjid di bawah 

“Infaq Melalui Kitar Semula”, iaitu Masjid Saidatina Aisyah (Bandar Seremban Selatan), Masjid 

Dato’ Klana Petra Undang Luak Sungei Ujong (Nilai), Masjid Jamek Dato’ Klana Petra 

Sendeng (Ampangan) dan Masjid Qaryah Paroi Jaya (Seremban). Melalui platform ini, qariah 

dan masyarakat setempat berpeluang menghantar barangan kitar semula sewaktu program 

atau  kempen kaunter Pusat Pandu Lalu KITARecycle bergerak yang dibuka di masjid-masjid 

tersebut mengikut jadual yang ditetapkan, sekali gus menyalurkan sumbangan kepada dana 

komuniti secara berstruktur dan mampan melalui penebusan mata ganjaran KITARecycle.  

 

SWM Environment yakin bahawa penyediaan kemudahan yang lebih dekat dengan komuniti 

seperti di Taman Seremban Jaya iniakan dapat menyumbang kepada transformasi amalan 

pengasingan sisa dan kitar semula sebagai norma kehidupan seharian, selari dengan agenda 

nasional ke arah ekonomi kitaran dan kelestarian alam sekitar jangka panjang. 

 

Orang ramai diseru untuk turut serta mendaftar sebagai ahli KITARecycle dengan memuat 

turun aplikasi KITARecycle melalui Google Play atau Apple App Store, memulakan 

pengasingan sisa dan barangan kitar semula mengikut kategori yang ditetapkan, dan 

menghantarnya ke fasiliti drive-thru KITARecycle terdekat bagi menikmati Mata gGanjaran 

Kitar Semula (RP) yang boleh ditebus kepada tunai. 

  

Untuk maklumat lanjut, orang ramai boleh menghubungi Talian Indahkan Malaysia di 1-800-

88-7472, menghantar mesej melalui WhatsApp di 012-618 0082 atau melayari laman web 

rasmi https://swm-environment.com.  

 

-TAMAT- 

 

 

 

 

 

 



 
 

MENGENAI SWM ENVIRONMENT SDN. BHD. 

 

 

SWM Environment Sdn. Bhd. adalah sebuah syarikat konsesi perkhidmatan pengurusan sisa 

pepejal dan pembersihan awam di Negeri Sembilan, Melaka, dan Johor yang dilantik oleh 

Kerajaan Malaysia di bawah Akta Pengurusan Sisa Pepejal dan Pembersihan Awam 2007 

(Akta 672).  SWM Environment mempunyai seramai 12,000 orang pekerja dan memberi 

perkhidmatan kepada 26 Pihak Berkuasa Tempatan (PBT) dan lebih 5.1 juta penduduk 

merangkumi 1.5 juta premis kediaman dan komersial.  

 

SWM Environment turut memainkan peranan penting dalam aspek pendidikan masyarakat 

melalui inisiatif Komunikasi, Pendidikan dan Kesedaran Awam (CEPA) berkaitan pengurusan 

sisa pepejal secara mampan dengan kaedah pengasingan sisa di punca (SAS) dan 

pendigitalan program kitar semula berganjaran (KITARecycle) sejajar dengan aspirasi negara 

ke arah Ekonomi Kitaran (Circular Economy).  Program KITARecycle merupakan satu 

ekosistem kitar semula yang inovatif, telus dan inklusif bagi menggalakkan komuniti 

melaksanakan aktiviti kitar semula dan mengumpul mata ganjaran KITARecycle (Recycle 

Points - RP) yang boleh ditebus kepada tunai melalui perbankan dalam talian.  Muat turun 

aplikasi KITARecycle melalui Apple App Store dan Google Play Store, atau melayari laman 

web rasmi www.kitarecycle.com. 

 

Dengan pendekatan holistik berteraskan inovasi, teknologi, kelestarian, dan penglibatan 

komuniti, SWM Environment kekal komited untuk memacu reformasi pembersihan awam bagi 

mewujudkan persekitaran yang lebih lebih bersih, hijau, dan mampan untuk generasi kini dan 

masa hadapan. 

 

Untuk keterangan lanjut, sila hubungi: 

 

Puan Nurul Liza Binti Mohd Najib 

Pengurus 

Jabatan Komunikasi Korporat & Hal Ehwal Kerajaan (Negeri Sembilan & Melaka) 

SWM Environment Sdn. Bhd. (Pejabat Wilayah Negeri Sembilan) 

Tel : 06 – 6014280/ 012 – 684 7168 

E-mel : nurulliza.najib@swmsb.com 

